
AMEA-da akademik Cəlal Əliyevin anadan olmasının  
90 illiyinə həsr edilmiş beynəlxalq konfrans keçirilib 

Görkəmli alimin fotosintezlə bağlı əldə etdiyi elmi nəticələr dünyanın bir çox ölkələrində uğurla tətbiq olunur

 � Dekabrın 17-də Azərbaycan Milli 
Elmlər Akademiyasında (AMEA) görkəmli 
alim və ictimai-siyasi xadim, Əməkdar elm 
xadimi, biologiya elmləri doktoru, akademik 
Cəlal Əliyevin anadan olmasının 90 illiyinə 
həsr edilən “Davamlı inkişaf naminə 
fotosintez və hidrogen enerjisi tədqiqatları” 
mövzusunda IX beynəlxalq konfrans 
keçirilib. Konfransda Azərbaycan alimləri 
ilə yanaşı, Rusiya, Ukrayna, Qazaxıstan, 
Gürcüstan, Türkiyə, İran və digər ölkələrdən 
də alimlər iştirak ediblər. 

AZƏRTAC xəbər verir 
ki, əvvəlcə tədbir iştirakçı-
ları Fəxri xiyabana gələrək 
görkəmli alimin əziz xatirəsini 
ehtiramla yad edib, məzarı 
önünə əklil və gül dəstələri 
qoyublar.

Konfransı açan AMEA-
nın prezidenti, akademik 
Akif Əlizadə görkəmli alimin 
zəngin elmi fəaliyyətindən, 
keçdiyi ömür yolundan söz 
açıb. Qeyd edib ki, Cəlal 
Əliyev ölkəmizdə bioloji 
müxtəlifliyin mühafizəsi və 
istifadəsi strategiyasının 
hazırlanmasında, xüsusilə 
Azərbaycanın elm tarixində 
ilk dəfə fotosintez prosesini 
əsaslı şəkildə öyrənib, bu 
sahədə uğurlu tədqiqatların 
aparılmasında böyük 
xidmətlər göstərib. Akademik 
Cəlal Əliyev Azərbaycanda 
biologiya elminin yeni 
istiqamətlərinin yaradıcısı, bu 
sahənin inkişafında mühüm 
xidmətləri olan alimlərdəndir. 
Onun rəhbərliyi ilə yeni fun-
damental elmi-tədqiqat işləri 
təşkil edilib. Görkəmli aka-
demikin elmi yaradıcılığının 
əhəmiyyətli hissəsi taxılçılı-
ğın inkişafına yönəlib.

AMEA-nın prezidenti bil-
dirib ki, ölkəmizdə elmi-prak-
tiki əsaslar üzərində qurulan 
bitki seleksiyası sahəsində 
qabaqcıl mövqeyi ilə seçilən 
Cəlal Əliyev məktəbi for-

malaşıb. Alimin fotosin-
tezin tədqiqi sahəsində 
yaratdığı məktəbin əldə 
etdiyi misilsiz nailiyyətlər, 
qazanılan uğurlar dünya 
elmi ictimaiyyəti tərəfindən 
yüksək dəyərləndirilib. O, 
ilkin seleksiya nailiyyətlərinin 
təsərrüfatlara sürətlə tətbiqini 
təşkil etmək üçün elmlə 
istehsalatın sıx əlaqəsini 
yaratmağa nail olub.

“Akademik Cəlal Əliyev 
Azərbaycanda biologiya 
sahəsində tədqiqatları inkişaf 
etdirməklə molekulyar biolo-
giyanın və gen biotexnolo-
giyasının inkişafının əsasını 
qoyub. Onun akademiyanın 
elmi əlaqələrinin inkişafında 
da mühüm rolu olub”, -  deyə 
A.Əlizadə vurğulayıb.

Diqqətə çatdırılıb ki, hələ 
keçmiş sovet dövründə nü-

fuzlu beynəlxalq tədbirlərdə 
iştirak edən Cəlal Əliyev 
öz elmi axtarışlarında ən 
son yenilikləri tətbiq edib. 
Məhz onun səyi nəticəsində 
ölkəmizdə fotosintez 
sahəsində böyük uğurlara 
imza atılıb.

Akademik Cəlal Əliyevin 
öz fundamental tədqiqatları 
ilə AMEA və Kənd Təsərrüfatı 
Nazirliyi arasında işgüzar 
münasibətlərin formalaşma-
sına böyük töhfələr verdiyini 
qeyd edən kənd təsərrüfatı 

naziri İnam Kərimov bildirib 
ki, bu əlaqələr artıq ciddi 
əməkdaşlıq müstəvisinə 
keçib. Görkəmli alim 
Azərbaycanda aqrar el-
min yeni istiqamətlərini 
müəyyənləşdirib, onun əldə 
etdiyi nəticələrin tətbiqi bu 
sahədə dayanıqlı inkişa-
fa yol açıb. Bu tədqiqatlar 
məhsuldarlığın yüksəldilməsi 
baxımından böyük əhəmiyyət 
kəsb edir. Cəlal Əliyevin 
bioloji müxtəlifliyin mühafizəsi 
strategiyasının hazırlanma-
sında da böyük xidmətləri 
olub.

Nazir diqqətə çatdırıb 
ki, Azərbaycanda fotosin-
tezin ilkin proseslərinin 
məhsuldarlıqla əlaqəsinə 
dair ilk tədqiqatlar aka-
demik Cəlal Əliyevin adı 
ilə bağlıdır. O, biologiya-

nın yeni istiqamətlərinin 
müəyyənləşməsində, xüsusilə 
fotosintez sahəsində öz layiqli 
məktəbini yaradıb. Akade-
mikin tədqiqatları əsasında 
məhsuldar, yüksək keyfiyyətli 
buğda sortları yetişdirilib, 
onların fizioloji və biokimyəvi 
əsasları işlənib. Respubli-
kamızda geniş ərazilərdə 
becərilən bu bərk və yumşaq 
buğda sortları Cəlal Əliyev 
sortları kimi tanınır. Fermerlər 
“Bərəkətli 95”, “Qarabağ”, 
“Əzəmətli 95”, “Qobustan”, 

“Qırmızı gül 1”, “Tale 38”, 
“Ləyaqətli 80” sortlarını 
həvəslə becərirlər. 

Qeyd olunub ki, aka-
demik Cəlal Əliyevin 90 
illik yubileyi ilə bağlı Kənd 
Təsərrüfatı Nazirliyində də 
xüsusi tədbirlər planı hazırla-
nıb. Azərbaycan Dövlət Aqrar 
Universitetində (ADAU), 
Əkinçilik Elmi-Tədqiqat 
İnstitutunda silsilə tədbirlər 
keçirilib. ADAU-da görkəmli 
akademikin adını daşıyan 
bitki fiziologiyası laboratoriya-
sı yaradılıb. Görkəmli alimin 
90 illik yubileyinə həsr edilmiş 
elmi əsərlər məcmuəsi nəşr 
olunub. Nazirliyin “Aqrar elm” 
jurnalının və “Kənd həyatı” 
qəzetinin bir buraxılışı aka-
demik Cəlal Əliyevin elmi və 
ictimai-siyasi fəaliyyətinə həsr 
edilib.

AMEA-nın Biologiya 
və Tibb Elmləri Bölməsinin 
akademik-katibi, akademik 
Əhliman Əmiraslanov alimin 
keçdiyi həyat yolundan, elmi 
təşkilatçı kimi fəaliyyətindən 
danışıb. Bildirib ki, onun 
elmi fəaliyyəti əsasən 
ölkəmizin ərzaq təhlükəsizliyi 
üçün vacib olan sahələrin 
tədqiqinə yönəlib, alimin dərin 
nəzəri bilikləri və ideyala-
rı nəticəsində yeni buğda 
sortlarının yaradılmasına nail 
olunub. Ömrünün altmış ildən 

çoxunu Azərbaycan elminin 
inkişafına həsr edən, yüzə 
yaxın elmi kadrlar hazırlamış 
görkəmli alim Cəlal Əliyev 
600-dən çox elmi əsərin 
müəllifidir. Hələ ötən əsrin 
70-ci illərində akademik 
Cəlal Əliyevin təşəbbüsü 
və rəhbərliyi ilə ölkəmizdə 
bioinformatika məktəbinin 
əsası qoyulub. Hazırda alimin 
fotosintezlə bağlı əldə etdiyi 
elmi nəticələr dünyanın bir 
çox ölkələrində uğurla tətbiq 
olunur.

AMEA-nın vitse-preziden-
ti, AMEA Molekulyar Biologiya 
və Biotexnologiyalar İnstitu-
tunun direktoru, akademik 
İradə Hüseynova akademik 
Cəlal Əliyevin həyatı və 
elmi fəaliyyəti haqqında 
danışıb. Diqqətə çatdırıb ki, 
Azərbaycanda biologiya el-

minin yeni istiqamətlərinin, o 
cümlədən molekulyar biologi-
yanın, molekulyar genetika-
nın, gen və hüceyrə biotexno-
logiyasının əsası keçən əsrin 
70-ci illərində akademik Cəlal 
Əliyev tərəfindən qoyulub və 
əsaslı şəkildə inkişaf etdirilib. 
Bütün tədqiqatlarını multi-
dissiplinar istiqamətlərdə 
aparan alim biologiya elmində 
riyaziyyatın tətbiqinə bö-
yük diqqət yetirib. Bu gün 
də həmin işlərin nəticələri 
öz bəhrəsini verir. Həyatını 
fotosintez prosesinin sirlərinin 
öyrənilməsinə həsr edən alim 
bu mürəkkəb və unikal prose-
si öyrənməklə dünya elminə 
mühüm yeniliklər gətirib. 

Cəlal Əliyev öz elmi 
fəaliyyətini kənd təsərrüfatı 
bitkilərinin, əsas ərzaq bitkisi 
kimi buğdanın fotosintetik 
məhsuldarlığının nəzəri 
əsaslarının öyrənilməsinə 
həsr edib. Azərbaycan elmi 
tarixində ilk dəfə yer üzərində 
həyatın əsasını təşkil edən 
fotosintez prosesinin əsaslı 
şəkildə öyrənilməsinə ciddi 
maraq göstərib və bu sahə 
onun elmi yaradıcılığı-
nın fundamental tədqiqat 
obyektinə çevrilib. Fotosintez 
prosesinin müxtəlif tədqiqat 
istiqamətlərinin inteqrasiyası 
hesabına “yaxşı” fotosintez 
haqqında təsəvvür yaradıb, 
kənd təsərrüfatı bitkilərindən 
yüksək və keyfiyyətli məhsul 
əldə edilməsi üçün pro-
sesin optimallaşdırılması 
məsələlərini araşdırıb. O, 
tarla şəraitində yetişdirilən 
kontrast buğda və soya 
genotipləri ilə aparılan 40 
illik təcrübələrlə sübut edib 
ki, fototənəffüs təkamülün 
gedişində formalaşmış 
həyati əhəmiyyətli metabo-
lik proseslərdən biridir və 
bitkilərin məhsuldarlığını 
artırmaq məqsədilə müxtəlif 
yollarla fototənəffüsü azalt-

maq cəhdləri əsassızdır. 
Cəlal Əliyevin fototənəffüs 
prosesi ilə bağlı əldə etdi-
yi bu qlobal nəticə dünya 
elminin tarixinə qızıl hərflərlə 
yazılacaq.

Qeyd edilib ki, alimin ya-
ratdığı dünya səviyyəli müasir 
elmi məktəbin yetirmələri 
bu gün də Azərbaycanda və 
dünyanın ən nüfuzlu elmi 
mərkəzlərində tədqiqatlar 
aparırlar. Onun fotosintezlə 
bağlı əldə etdiyi elmi nəticələr 
dünyanın bir çox ölkələrində 
uğurla tətbiq olunur. 
Azərbaycan elminin dünyada 
tanınmasında, təbliğində və 
beynəlxalq elmi təşkilatlarla 
əlaqələr qurulmasında bu bö-
yük alimin misilsiz xidmətləri 
olub.

Konfransda Beynəlxalq 
Fotosintez Cəmiyyətinin 
katibi, professor Julian 
Eaton-Rye “Akademik Cəlal 
Əliyevin dünya fotosintez 
elminə verdiyi töhfələr” 
mövzusunda məruzə 
ilə çıxış edib. Professor 
məruzəsində görkəmli alim 
Cəlal Əliyevin Azərbaycanda 
biologiya elminin bir 
sıra yeni istiqamətlərinin 
müəyyənləşdirilməsində və 
onun aktual problemlərinin 
həllində, bütövlükdə aqrar 
elmin inkişafında, buğdanın 
məhsuldarlığının əsası kimi 
fotosintez prosesinin komp-
leks tədqiqində rolundan 
bəhs edib.

Sonra Beynəlxalq Fo-
tosintez Cəmiyyətinin təsis 
etdiyi akademik Cəlal Əliyev 
adına mükafatın təqdimatı 
olub.

Konfransda AMEA-nın 
vitse-prezidenti, akademik 
İsa Həbibbəyli, akademiklər 
Teymur Bünyadov, Yaqub 
Mahmudov, Asəf Hacıyev, 
Azərbaycan Ağsaqqallar 
Şurasının sədri, Milli Məclisin 
deputatı Fəttah Heydərov, 

ekologiya və təbii sərvətlər 
nazirinin müavini, AMEA-nın 
müxbir üzvü Novruz Quliyev, 
Milli Məclisin komitə sədri 
Eldar İbrahimov və digər çıxış 
edənlər Cəlal Əliyevin yüksək 
mənəvi keyfiyyətlərindən, 
ictimai-siyasi fəaliyyətindən, 
alimin biologiya elminin 
inkişafına verdiyi töhfələrdən, 
kənd təsərrüfatı bitkilərinin, 
əsasən buğdanın fotosinte-
tik məhsuldarlığının nəzəri 
əsaslarının öyrənilməsində, 
fotosintez və fototənəffüs 
proseslərinin kompleks 
tədqiqində göstərdiyi 
xidmətlərindən danışıb, onun-
la bağlı xatirələrini bölüşüblər. 
Vurğulanıb ki, akademik 
Cəlal Əliyev ciddi və tələbkar 
müəllim olmaqla yanaşı, hər 
zaman yetirmələrinə qayğı 
ilə yanaşıb, səmimi tələbə-
müəllim münasibəti yaradıb. 
Ömrünü elmə, təhsilə həsr 
edən Cəlal Əliyev unikal 
şəxsiyyət olaraq şərəfli, 
vicdanlı, məsuliyyətli müəllim 
adını daim uca tutub. Onun 
məktəbinin davamçıları 
hazırda Azərbaycan, ABŞ, 
Böyük Britaniya, Rusiya, 
Türkiyə, Ukrayna, Koreya 
və digər ölkələrin nüfuzlu 
universitetlərində uğurla 
fəaliyyət göstərirlər. Alimin 
zəngin elmi fəaliyyəti hər 
zaman dövlətimiz tərəfindən 
yüksək qiymətləndirilib. 
O, Azərbaycan Respubli-
kası Prezidentinin “Fəxri 
diplomu”na layiq görülüb, 
“İstiqlal” və “Şərəf” ordenləri 
ilə təltif edilib.

Əməkdar memar Rasim 
Əliyev ailə üzvləri adın-
dan çıxış edərək konfran-
sın təşkilinə görə AMEA 
rəhbərliyinə, həmçinin tədbir 
iştirakçılarına təşəkkürünü 
bildirib.

 Sonda akademik Cəlal 
Əliyevə həsr olunmuş sənədli 
film nümayiş etdirilib.

POLİTOLOQ: Azərbaycan işğalçı Ermənistanı 
təcrid etmək siyasətini daha da gücləndirəcək

 � Ermənistan işğalçılıq siyasətini davam etdirdikcə 
Azərbaycan onu təcrid etmək siyasətini daha da gücləndirəcək. 
Bunu Trend-ə politoloq, siyasi elmlər üzrə fəlsəfə doktoru Elşad 
Mirbəşiroğlu deyib.

Politoloqun sözlərinə görə, 
dövlətimizin başçısı Prezident İlham 
Əliyev Milli Olimpiya Komitəsində 2018-
ci ilin idman yekunlarına həsr olunmuş 
mərasimdə çıxışı zamanı xüsusi vur-
ğulayıb ki, artıq bütün dünya münaqişə 
vəziyyətində Azərbaycanın haqlı tərəf 
olduğunu qəbul edir: "Azərbaycan 
Ermənistanı təcrid vəziyyətində saxla-
mağa davam edəcək. Ermənistanda 20 
il idi ki, hakimiyyəti zəbt etmiş, davamlı 
işğalçılıq siyasəti həyata keçirərək 
nəinki regional, bütövlükdə qlobal 
təhlükəsizliyə ciddi təhdid yaradan 
hərbi-xunta rejiminin siyasi səhnədən 
silinməsində Azərbaycanın təsirli rolu 
olub. Ermənistan işğalçılıq siyasətini 
davam etdirdikcə Azərbaycan tərəfi 
onu təcrid etmək siyasətini daha da 
gücləndirəcək. Ölkə prezidentinin qeyd 
etdiyi kimi, hətta Ermənistanın üzv 
olduğu, Azərbaycanın isə üzv olma-

dığı təşkilatlarda belə, Azərbaycan 
ciddi mövqelərə, təsir imkanlarına 
malikdir. Bu da Ermənistanı daha da 
çıxılmaz vəziyyətə salıb. Həqiqətən 
də bu mənada KTMT çərçivəsində 
Ermənistanın ağır fiaskosunu xüsusi 
qeyd etmək lazımdır".

Politoloq əlavə edib ki, 2018-ci il 
Azərbaycanda həm də uğurlu sosial-
iqtisadi inkişafın davam etdirilməsi ilə 
yadda qalır: "Prezident ölkədə yenə 
də ciddi sosial layihələrin həyata 
keçirildiyini qeyd etdi. Nəzərə almaq 
lazımdır ki, Azərbaycan Respublika-
sının "sosial dövlət" xarakteri daha da 
güclənib. Həmçinin idman sahəsində 
Azərbaycanın kompleks uğurları ölkə 
Prezidenti tərəfindən xüsusi vurğulandı. 
Belə ki, Azərbaycan ardıcıl olaraq bir 
neçə ildir beynəlxalq səviyyəli idman 
tədbirlərini ən yüksək standartlara 
uyğun şəkildə təşkil etməklə yanaşı, 

dünya miqyasında böyük uğurlar qaza-
nan idmançılar yetişdirir. Ümumiyyətlə, 
bütün istiqamətlərdəki uğurlarımız daha 
dinamik tərəqqi üçün etibarlı zəmin 
yaradır".

E.Mirbəşiroğlu qeyd edib ki, 2018-ci 
ildə də Azərbaycan bütün müstəvilərdə 
potensialını yüksəltmə tendensiyasını 
saxlayıb: "Prezident ölkənin davam-
lı inkişafında sabitlik və təhlükəsizlik 
mühitinin həlledici rol oynadığını qeyd 
etdi. Həqiqətən də 2018-ci ildə dünya 
miqyasında münaqişə və qanlı toq-
quşmalar potensialı yüksəldiyi halda, 
Azərbaycanda sabitlik və təhlükəsizlik 
artıb".

Bakı ilə Moskvanın yaxınlaşması 
İrəvanda ciddi narahatlıq  doğurur

 � Bu günlərdə Prezident 
İlham Əliyev Rusiyanın xarici işlər 
naziri Sergey Lavrov ilə görüşündə 
bildirmişdir ki, 2019-cu il Dağlıq Qarabağ 
münaqişəsinin nizamlanması prosesinə 
yeni impuls verəcək və Azərbaycan, 
əlbəttə, münaqişənin ədalətli həlli 
ilə bağlı ATƏT-in Minsk qrupunun 
həmsədrlərindən biri kimi Rusiyanın 
səylərinə ümid edir. 

Rusiyanın xarici işlər 
naziri Sergey Lavrov, öz 
növbəsində vurğulamışdır 
ki, rəsmi Moskva Dağlıq 
Qarabağ münaqişəsinin 
həlli ilə bağlı Bakı ilə 
Yerevan arasında birbaşa 
dialoqa kömək göstərməyə 
davam etmək istəyir. 
“İstəyirik ki, münaqişə 
ədalətli, qarşılıqlı məqbul 
həll olunsun”, – deyən 
S.Lavrov əlavə etmişdir ki, 

Rusiya həm öz səyləri ilə, 
həm də ATƏT-in Rusiya, 
Fransa və ABŞ-ın daxil 
olduğu Minsk qrupunun 
həmsədr üçlüyünün üzvü 
kimi bu cür razılaşmaların 
əldə edilməsinə nail olmaq 
üçün əlindən gələni edəcək. 

Qeyd etmək yerinə 
düşər ki, həm möhtərəm 
Prezidentimizin, həm də 
Rusiyanın xarici işlər nazi-
rinin yuxarıda qeyd olunan 

fikir və mülahizələri ölkə 
ictimaiyyətində dərin 
maraq doğurmuşdur. 
Bu barədə danışarkən 
“Ailələrə dəstək” İctimai 
Birliyinin sədri Esmira 
Rəhimova bunları dedi: 

– Azərbaycan ilə Rusi-
ya arasında tarixən siyasi, 
iqtisadi, mədəni, humanitar 
sahələrdə sıx əlaqələr for-
malaşıb. Bu gün də iki ölkə 
arasında bu münasibətlər 
davamlı şəkildə inkişaf 
edir ki, bu, hər iki müstəqil 
dövlətin və xalqın yalnız  
xeyrinədir. 

Son vaxtlar Bakı ilə 
Moskva arasında bir çox 
aktual məsələlər üzrə 
yaxınlaşma xüsusilə aşkar 
surətdə hiss olunur. Rusiya 
rəsmiləri Prezident İlham 
Əliyevin ölkədə, bütövlükdə 
regionda həyata keçirdiyi 
müdrik, ədalətli siyasətə 

hörmətlə yanaşdıqlarını 
gizlətmirlər. Təcavüzkar 
Ermənistanın rəhbərliyi isə 
bundan qıcıqlanır və qorxu-
ya düşür. 

Reallıq budur ki, 
Ermənistanın baş naziri 
vəzifəsini icra edən Nikol 
Paşinyan iki stulda əyləşib, 
eyni vaxtda iki əks qütblə 
“dost”, “etibarlı tərəfdaş” 
olduğunu sübut etməyə 
çalışır. Rəsmi Moskva 
artıq Paşinyanın bu riyakar 
siyasətindən cana doyub. 
Görünən budur ki, Rusiya 
Ermənistana etibar etmir.

Söhbəti yazdı: 
M.HACIXANLI,  

“Xalq qəzeti” 


